Avgerð frá Skatta- og avgjaldskærunevndini

Avgerð tikin: 27.10.2004

Mál nr.: 04-03-31-21 

Lóg: Lóg um Toll- og Skattafyrisiting § 24

Frávik frá kærufreist loyvt.

Samandráttur:

Toll- og Skattstova Føroya hevði avgjørt at strika virksemið hjá bónda úr mvg-skránni. Avgerðin varð kærd til Skatta- og avgjaldskærunevndina, men var 1 mánaða ov sein. Skatta- og avgjaldskærunevndin loyvdi frávik frá kærufreistini út frá tí, at talan var um eina fyri kæraran sera tyngjandi avgerð, eins og tað tóktist ivasamt, um slík strikan úr mvg-skránni skuldi gerast afturvirkandi til 31. desember 2003, tí avgerðin er fráboðað við skrivi dagfest 16. juli 2004. Harafturat var talan um eitt øki, har Toll- og Skattstovan nýliga hevði broytt siðvenju, og siðvenjan var enn ikki roynd av kærumyndugleika ella rættarskipanini.

Avgerð

Frágreiðing

Tann 16. juli 2004 fráboðaði Toll- og Skattstovan avgerð um at strika virksemið hjá kærara, sum er bóndi, sum meirvirðisgjaldsskyldugt frá 31. desember 2003 at rokna.

Avgerðin má ætlast at vera móttikin 19. juli ella í seinasta lagi 20. juli 2004. Kærufreistin uppá 4 vikur var sostatt úti 17. august 2004.

Tann 17. september 2004 móttók Kærustovnurin kæruna, t.v.s 1 mánaða eftir at kærufreistin var úti.

Uppá fyrispurning frá Kærustovninum hví kært er ov seint, hevur kærarin í skrivi dagfest 29. september 2004 greitt frá, at hann móttók avgerðina frá Toll- og Skattstovuni, beint tá várfjøllini skuldu gangast, og skrivið varð tí fyribils lagt til síðis. Fyrst í august heitti hann á ein um at hjálpa sær við kæruni. Hesin helt, at hann tá júst hevði móttíkið ætlanarskrivið frá Toll- og Skatt um frámelding úr vinnuskránni, og at talan ikki var um eitt endaligt frámeldingarskriv. Tí var ikki farið í holt við kæruna beinanvegin. Viðmerkt varð eisini, at tað tók longri tíð enn vanligt at fáa ársroknskapin fyri garðin avgreiddan.

Avgerð frá Skatta- og avgjaldskærunevndini

Í Lóg um toll- og skattafyrisiting § 24, stk. 2 er ásett

”Kærandi kann sjálvur senda inn kæruna. Kæra um skattseting kann ikki skjótast inn fyri Skatta- og avgjaldskærunevndina, um kærandi ikki í rættari tíð hevur sent kæru til kommunalu skattakærunevndina. Hetta er tó ikki galdandi, um kærandi heldur fast um, at hann ikki er skattskyldugur, ella tað eru gjørd slík formlig mistøk, tá hann varð settur í skatt, at tey kunnu ógilda skattsetingina. Kæra skal verða send, áðrenn 4 vikur eru lidnar frá tí, at kærandi fekk boð um avgerðina.“

§ 24, stk 3, sigur, at ”Er kæra ov seint innlatin, ella eru treytirnar fyri at gera úrskurð um hana eftir tí, ið framman fyri er ásett, annars ikki til, verður hon ikki viðgjørd. Tó er Skatta- og avgjaldskærunevndini heimilað at taka kærur til viðgerðar í teimum førum, ið nevnd eru í stk. 2, og tá hon heldur fullgóð forføll vera, tó at tær vanligu treytirnar fyri hesum eru ikki uppfyltar.”

Eingin ivi er um, at kæran er ikki send inn rættstundis, tí kærufreistin var úti 17. august 2004, og kæran kom ikki inn fyrr enn 17. september 2004. Spurningurin er bert, um nakrar umstøður eru, sum tala fyri at gera frávik frá kærufreistini.

Tær grundir, sum kærarin sjálvur vísir á, eru ikki umstøður, sum tala fyri at taka serlig atlit til kæraran í samband við viðgerð av kærumálinum og spurninginum um kærufreist.

Hinvegin, so er avgerðin um at strika virksemið hjá kæraranum úr meirvirðisgjaldsskipanini afturvirkandi frá 31. desember 2003 sera tyngjandi fyri kæraran eins og sigast kann, at tað kann tykjast ivasamt, um slík strikan úr mvg- skránni skal gerast afturvirkandi til 31. desember 2003, tí avgerðin er fráboðað við skrivi dagfest 16. juli 2004. Málið viðvíkur harafturat einum øki, har Toll- og Skattstovan nýliga hevur broytt siðvenju, og siðvenjan er enn ikki roynd av kærumyndugleika ella rættarskipanini.

Hetta eru umstøður, sum sambært vanligan fyrisitingarrætt eftir ítøkiligari meting kunnu grunda, at frávik eigur at verða gjørt frá kærufreistini.

Út frá hesum avgjørdi Skatta- og avgjaldskærunenvdin at loyva frávik frá kærufreistini.
